
        
            
                
            
        

    
	 

	Х. САМПИЛДЭНДЭВ

	 МОНГОЛЫН МАНЬБАДАРЫН ДОМОГ

	 “ШИНЖЛЭХ УХААНЫ АКАДЕМИ, ХЭЛ ЗОХИОЛЫН ХҮРЭЭЛЭН” Улаанбаатар хотноо 2005 онд эрхлэн хэвлүүлсэн “МОНГОЛ ДОМГИЙН ЦОМОРЛОГ” номоос авч Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Монголын Маньбадар хурц ухаантай, хошин егөөтэй, мэргэн цэцэн үгээрээ ихэс дээдсийг ичээж харц доодсыг хамгаалж явсан хүн гэх бөгөөд Өвөрхангай нутгийнхны дунд өргөн тархсан түүний тухай домог нь тухайлсан нэг дүрийг тойрсон цуврал үйл явдлууд байдгаараа далан худалчийн болон бадарчны үлгэртэй төсөөтэй боловч үнэн бодит хүний тухай өгүүлдгээрээ өвөрмөц юм. 1843 оны өвлийн адаг сарын сүүл хаврын эхэн сарын эхээр төрсөн бөгөөд 1925 оны орчим насан өөд болжээ. 

	 

	Өвөрхангай аймаг-тайлбар толь, 292-р хуудас

	 

	 


1. Монголын Маньбадар нэрийг хэрхэн авсан бэ?

	Сангижанцан хиагийн эцэг Пүрэв хиагийнхан нүүгээд Цоо - нарийны голд бууж байлаа. Аадрын ширүүн борооноор гэрээ барьцгааж, ханаа дугуйлан тооноо өргөж униа өлгөөд, дотуур цавгаа тавьжээ. Тэр үед эсгий үүдтэй байснаас үүдний уяа оосор оруулдаг цавгийн хоёр нүхийг хаалганы тотгоны дээд хоёр үзүүрт тэгшээр тааруулдаг байсан юм. Өмсөх давхацгүй өнчин хүү Маньбадар бороонд зутрахдаа гэрт гүйгээд орчихсон юм санжээ. Нэгэн хүн "Хөөе, дотор хүн байна уу? Үүдний нүх яаж байна" гээд хашхирч гэнэ. Хариуд нь "Дотор хүн алга аа, монголоос Маньбадар хүү л байна. Үүдний чинь нүх онгойгоод л байна" гэж хэлжээ. Дотор хүн гэж тэр үед хятад наймаачдыг хэлдэг байсан юм санж. Иймд сэргэлэн хүү ярианы өөг ашиглан ингэж хэлсэн ажээ. Үүнээс хойш овоглох эцэггүй, ой ухаан сэргэлэн, овжин хүү Маньбадарыг Монголын Маньбадар гэх болжээ. Хожим 1911 онд Манжаас тусгаарлан Богд хаант Монгол улсыг тогтноход насан өндөр Маньбадар гуай:

	 

	Айл гэр гэж галаасаа өргөлөө

	Амарын мэнд гэж тамхиа өглөө

	Буурал морио бууж өргөлөө

	Булган дахаа тайлж өргөлөө

	Энэ яваагаа Маньбадар мэдье

	Эцэс хойчийг Манзуширын тэд мэд 

	 

	гэж хэтний уул, цахиур, хөөргөрхүү бөөрөнхий цагаан чулуу, уллаж зассан морин шагай, ишигний элдсэн хад (год) хуучин самбайтай явуулсныг хошуу ноёд ихэд бэлгэшээн хүлээн авч данс бичиг шүүж үзвэл, Маньбадар гэж нэр ус юу ч байсангүйд "Монголын Маньбадар" гэж данс нээж улаан шугамтай цаасан дээр шунхаар бичин, харц ард хамжлага Маньбадар нь аймаг хошууны дотор аль дуртай газраа зорчихдоо унаа хөсөг, эмээл тохшийг хэрэглэн, мөчөөс доошгүй махаар хүнсийг хүссэнээр залгуулж хучлага дэвсгэрийг тавлуулан дараагийн айлд амар төвшин хүргэн өгч хүндлэн авч баймуй! хэмээн зар бичиг шийтгэн олгожээ. Ийм зар бичиг тэтгэмжтэй өвөл зуны хувцсаа хошуу сангаас авдаг хүмүүс Маньбадараас гадна Пунцагийн Цагариг Сэвжээсэвжид, Чойндонгийн Дэнхэр гэх Дамдиндорлиг нарын нэлээд хүмүүс байжээ. 

	 

	Донойн (Чимиддорж) Чоймбол, Галдангийн Тууз нарын ярианаас сэдэвлэн бичив.

	 


2. Толгой бүрэн тушаалаа

	Айлд зарцлагдаж байсан Маньбадар хүүг өглөө хонио бэлчээхэд нь гэрийн эзэн:

	Цоогийн хадаар чоно ширүүн шүү. Тоо бүрэн толгой бүтэн туугаад ирж үзээрэй дээ гэжээ. Хонио хариулж байгаад бага үдийн хэрд хонь үргэхээр нь хашхираад хүртэл нэг хонины сүүлийг чоно тастаж аваад зугтаж яваа нь харагдав. Хамаг хонио хаман хурааж хашхирч хөөсөөр хотлуулж ирвэл, гэрийн эзэн:

	— Ээ чааваас даа, өглөө би чамд юу гэж хэллээ гэвэл Маньбадар:

	— Тоо бүрэн, Толгой бүтэн ирсээн. Харин чүү гээд унаа явахгүй, туу гээд чоно үргэхгүй юм. Нэг төлөгний сүүл алдчихлаа. 

	 

	Уяж хоносон морь өлөн, 

	ундгүй явсан би өлөн, 

	ульж хоносон чоно өлөн, 

	унтаад босдоггүй ахайтан өлөн байгаа биз дээ 

	 

	гэжээ. 

	 

	Өвөрхангай аймаг, Баруун Баян-Улаан сум, 1 баг, Бүрнээгийн Доржийн ярьснаар бичив.

	 


3. Маньбадар хүү, хэрэг нийлэх түшмэлийг хэрхэн буцаав

	Пүрэв хиагийнх Гарьдын Бүрдээр зусаж байхад өөр аймаг хошууны "Улиастайн жанжин жасаанаас" нэгэн том түшмэл иржээ. Сайн ноён хан аймгийн чуулган жасаанд нэлээд том хэрэг нийлж зарга шийтгэхээр яваа юм санж. Учрыг лавлавал Улиастайн хоёр мянган цэргийн бослогыг толгойлсон цэрэг Онолтын хэргээр яваа гэнэ. Онолт сайн ноён хан аймаг, Хан хөгшин уулын хошууны хүн байжээ. Олон түмэн одоо яана даа гэж айж цэрвэж аргаа барцгаан сэм сэмхэн шивнэлдэх төдийгөөс хэтэрсэнгүй. Маньбадар л түшмэлийн өөдөөс нүд цавчихгүй ширтсээр сууна гэнэ. Түшмэл зэвүү нь хүрсэн юм уу, жийдүү нь хөдөлсөн юм уу, жишимгүйхэн царайлж сууснаа:

	— За хө, жаал хүүгийн нэр алдар хэний хэн билээ гэхэд Хүү:

	— Жа, би Монголын Маньбадар билээ гэв. Тэгээд ийнхүү ярилцав. Түшмэл:

	— Чамайг яахаараа Монголоор овоглодог бил ээ? Маньбадар:

	— Жа, өнчин өрөөсөн болохлоор өөр юугаар ч овоглох билээ дээ Тогосын өднөөс тоонотноо шулаагүй, торго магнагаас тостоноо өгөөгүй болохоор л тэгдэг юм болов уу даа. Түшмэл:

	— Яасан хэдэр хүүхэд вэ? Маньбадар:

	— Адгийн намайг хэдэр гэвэл аймгийн чуулган хэдрэг болно доо, Пүрэв хиа:

	— Ихэс дээдэстэй ингэж мөчөөрхдөг юм уу? Гарч "морь хар" гэв. Маньбадар: Гэргүй болоод гэдэс өлөн, оромжгүй болоод олгой хоосон байна аа. Оройхон тийшээ юу юм бэ, одоохондоо Найгал шарга минь нарийн татаасаар уяатай, найман хавиргандаа наалдаатай байна. Би ч газар амбанд хэрэг алдаж гадаах амбанд хээл цутгах бэнчин муутай хүн шүү дээ гэжээ. (Морь харах гэж бие засахыг цээрлэн нэрлэдгээс үүдэн Маньбадар ийнхүү хэлжээ.) Түшмэл:

	— Чи ийм хурц ухаантай хүн, лам болохгүй дээ гэхэд нь Маньбадар хүү:

	— Дээдэс минь өнчин хүн, лам болбол өөхөн чулуу цахиур чулуу болдог. Өршөөл ном буруу эргэвэл өрөөл зах хүзүү ороодог гэдэг биз дээ. (Өрөөл зах гэж лам хувраг хүний дээлийн захыг хэлсэн бололтой) Түшмэл:

	— Тэгвэл түшмэл болбол сүрхий мэргэн хүн байх байж дээ. Маньбадар:

	— Яагаад тэр бил ээ? Яргай ташуурыг тэнзээс жинтэй, ядуу хүнийг ямбатнаас үнэтэй болгочихвол яах вэ. Түшмэл:

	— Төмрийн дээр хуурай, түмний дээр хууль бий гэдгээ барьж явбал болдог л юм даа! Маньбадар:

	— Төмрийг давтвал болд болдог, түмэн хөдөлбөл төр эргэдэг гэдэг биз дээ. 

	Түшмэл:

	— Ийм амьтантай ч юу ярих билээ дээ гэж эвшээлгэн "сохор хар" (”нойр хүрэх" гэсэн утгаар хэлжээ) дуудаад байх шив дээ гэхэд Маньбадар:

	— Таны учраа энэ байсан юм уу? гээд нэгэн сохор хар хорхой өвөр дээр нь шидчихжээ. Хорхойноос үхэн хатан айдаг түшмэлтэн "Хаая, хүүе, халаг балаг" болон огло харайн босож бурхны ширээн дээрх өрөөстэй зул, өрөөтэй тахил татан унагаж сагалдарга бүчийг нь тайлж духдуулан суусан саглагар отготой малгай нь өнхрөн тулгатай гал руу унажээ. Түшмэл малгайгаа авахаар ухаан алдан ухасхийн дайрч галын хайч барьсан Маньбадарт гараа нэг сайн хавчуулж аваад малгайгаа шүүрэн авч чадалгүй тулгыг нь өшиглөчхөж гэнэ. Тэгээд тогосын өдөн отго том хилэн хивсэг нь тожийтлоо хуйхлагдаж, малгайгаа авмагц гар нь халаад газарт дахин алдчихав. Маньбадар хүү:

	— Дэвсээд галыг нь унтраа гэсэн түшмэл хүчтэй дэвсэн эрдэнийн чулуун жинсээ хагалжээ. Хөлчүү суусан Пүрэв хиа гал голомт өшиглөж бурхан тахил нураалаа! гэж уурсан босож, хэрүүл зодоон болох дөхсөнөөр барахгүй хэрэг нэхэхээр ирсэн хэрцгий хээхгэр түшмэл эзэн төрөөс хүртээсэн эрээн отгыг хярвасалж, эрдэнийн жинсийг хагалсандаа унан тусан урвайж ухаан сэхээгүй буцсан гэдэг юм. 

	Үүнийг Д. Чоймбол, Ганжинцоо залны хүү Сономдорж, Даргиа, Сайн ноёны хиа явсан Сангизав нараас сонссон билээ. 

	 


4. Манжийн Түшмэлийг мацаг бариулсан нь

	Энэ яриаг эхлэхийн өмнө хонины махыг зөвөөр эвдэх чанах, идэх хэрэглэхийн ёсноос эрхбиш мэдмээрийг хэлэх учиртай. Малын мах толгойноос эхлэн нурууны хэсэг буюу доошоо газар гишгэдэг хэсэг нь эх болдог. Гэрийн эзэн чанасан махаа зочиндоо өгөхдөө эх талаар харуулан барина. Зочин махыг толгойн талаас нь барьж хажуулдуулан огтолж иддэг ёстой. Хонины толгойг идэхдээ эхлээд хамрын баруун зажуураас хуйх авч галд өргөнө. Мөн хоёр чих завжийг эхэлж хөндөнө. Махнаас, 

	Хүзүүний эх нь аман хүзүү

	Сээрийн эх нь хар сээр

	Ууцны сүвэргэн тал (баруун гараас) 

	Өвчүүнийх бүдэрхий

	Далных толгой буюу тогоот тал 

	Хавирганы толгой бураат тал 

	Буглааны нарийн атгамал үзүүр 

	Богтосны залаат нарийн үзүүр 

	Шагайтын борвитой тал 

	Сүүжний далбаат тал болдог

	Бүтэн мах тавивал амьдадаа ямар байдлаар нь эрэмбэлэн урд доор нь хүзүү сээр дал дөрвөн өндөртэй тавьж, хойд доор нь хоёр гуянаас сүүж чөмөг тавьж, ууц өвчүү дээр толгойг хошного "гургалдайгаараа" ороож тавьдаг нь идэх хүртэх ёсны эрэмбэ дараалалтай холбоотой. Эрэгтэй эмэгтэй хоёр хүнд мах тавихдаа эрэгтэйд дал дөрвөн өндөр, эмэгтэйд өвчүү сүүж тавьдаг журамтай. Өгүүлэх нь:

	Манжийн нэгэн шуурхай ширүүн элч түшмэл Гардийн өртөө дамжин гарахаар яваа хэл иржээ. Ингээд гэр барьж хонь төхөөрөн аягач хундагачнаас эхлээд арав, хорин хүн бэлтгэж гэнэ. Маньбадар хүү хог шороо арилгахаас эхлээд аргал хоргол түүх, хот хороо янзлах ажилд туслан хөлсөж явахдаа мал мэддэггүй, мах иддэг манжийн түшмэлийг мацаг бариулах юм сан гэж ярьж дээ. Хүмүүс сонирхож "Чи яаж мацаг бариулдаг хүн бэ?" гэцгээв. Маньбадар "Тэвштэй зоогийг би мэддэг сэн бол тэрүүн шиг амархан юм байхгүй" л гэж гэнэ. 

	Оройтож ирсэн түшмэл олбог суудалд тухлан олон үйлчлэгч, албатууд орон гаран үймж, отготой жинстэй ноёд ойр шадарлан бөхөлзөж идээ будаа айраг цэгээнээс эхлээд аяга тавилгүй ам чөлөөгүй байсаар алжааж ядарсан манж арай ядан хэргэм сүрээ бодож хээвнэг суув гэнэ. Гаднаас бүтэн иргийн махыг Маньбадар хүү том тэвшинд хийгээд эрэмбэ дарааг энд тэнд нь болгочихсон оруулж ирээд зоог шүүс өргөтөл, манж түшмэл жаахан ажиж байснаа эхлээд ууц бариад авахаар нь Маньбадар, "Ууц идэх нь ээ, унзад юм уу даа" гэж. Тэгтэл дал авахаар нь "Да лам юм уу даа " гэж, өвчүүг авахад "Өлссөн юм уу даа”, сүүж авахаар нь "сүнс нь чөтгөр болно доо" гэж. Эцэст аргаа бараад богтосноос огтолж үмхэхэд "өө хө богтос иддэг боол юм байна шүү дээ" гээд махаа татчихжээ. Мад тавиулсан манж түшмэл "Танзуур боовуу идүүсаан, тарган маху идэхгүй лаа. Аяа ааву бурхан болсон өдөр ваа. Мацаг бариунаа" гээд хоосон хоносон гэдэг. 

	Бүрнээ овогтой Дорж, Галдан овогтой эцэг Туузын ярьсныг тэмдэглэв.

	 


5. Маньбадар тэмээ хариулахаа яагаад болив

	Говь хангайн завсарт гогод таанын орон гол нуурын мэлтрээ Ар-Агуйтын голын хорхойт түрүүний хүйтэн булагт намрын эхэн сардаа нарийн таана нь товчирч, намираа хялгана саадаглан найр жасаа эхэлсэн, налгар дулаан цаг байв. Өнчин хүү Маньбадар өнжин хонон тэмээ хариулж, өлсөж цангахаас эхлэн өеөдөж ядрахын зовлонг амсаж байлаа. Гэтэл их сүргийн эзэн энэрэлгүй хатуу хиа "хаван" (сүрэг тэмээний даамал) тэмээчин хүү Маньбадарыг "тэрийн унтаж, сүрэг алдах нь уу, тэнэж хэсэж унаа сульдаах нь уу" гэж тэнд эндээс нь тэнсэн хянаж харуулдан дурандсаар байжээ. Үүнийг лавтай мэдэж, баттай үзсэн Маньбадар нэгэн халуун бүгчим өдрийн жин үдийн нарнаар алсын бэлчээрт гарч аахилж халуурсан тэмээдийг Эмгэн тээгийн бэлээс эрчээр нь бөөгнөрүүлж хөөгөөд харзны хүйтэн булагтай харганат түрүүн дээр хураачихжээ. Хаван даамлаас эхлээд харсан үзсэн бүхэн халуун дулаан намраар хайлган гүйлгэн цагаар хөлөрч халууцсан тэмээдийг хүйтэн булаг дээр хураагаад хамуу жилбэнд бариулж хамаг буяныг бузарлах нь хэмээн хашхирч давхисаар иржээ. Маньбадар хүү ч маадайхаараа маадайж, тоодойхоороо тоодойж, "Эзэн дээдсийн буяныг эндэл осолдолгүй дагасаар хавар зуныг давлаа, хайлган намар ч боллоо. Хангай дэлхийн шим, хан дээдсийн сахиус хамаг та нарын буянаар ханан бөх нь ширээлж, хавирга хом нь зузаарч үс ноос нь ургаж, үзвээс сайхан таргаллаа. Харин тэгэх нь байна шүү, харуй бүрий үдшээр ч халуун дулаан үдээр ч хамар толгойн оройгоос хавчил жалгын уруугаас шинжин ажиж эргээд шилдэж дурандаж ээрээд шилийн сайн эрчүүд ширүүлж харуулдаад болдоггүй ээ. Барилцаад авъя бяргүй, бараадаад хөөе унаагүй, би одоо яах вэ, бие хүчин мөхөстөх нь ээ. Тоо толгой бүрэн тором атгүй мэнд дээр нь та нартаа тушаалаа" гээд явчихжээ. Үүнээс хойш Маньбадар "Аа, би тэмээ хариулахгүй шүү, эргүү намайг дорой болохоор эзэн сүргийг дөмөг болохоор энд тэндээс шоволзоод эргэж тойрч цагдаад илүү дутуу гартнууд амар заяа үзүүлдэггүй алдаж осолдвол би биш та нар хохирно" гэчхээд намаржин найр жасаа хөөчихсөн юм гэдэг. 

	Баруун Баян-Улаан сумын харьяат Батын Жанчивын ярианаас бичив.

	 


6. Хүрз үзсэн үү

	Хиагийнх шинэ нутагт бууж гэрээ барьсны дараа уруйн ус урсаж хаяагаар орж ирээд байхаар нь гэрээ тойруулж шуудуу татаж хаяалах болоод хүрз зээтүү эрцгээж бухимдаад "Маньбадар аа, хүрз үзсэн үү?" гэхэд үзсээн, үзсэн гэжээ. Асуусан хүн урамшин "Хаана байна аа хэлээд өгөөч" гэв. 

	Маньбадар:

	— Алсхан л юм даа! Хүрээн дээр. Шивээний өврийн наймаануудад зөндөө байна лээ гэжээ. Эзэгтэй унтууцан:

	— Энэнтэй ярьснаас илжигтэй ярьсан бол арай дээр гэхэд Маньбадар:

	— Илжиг ахайтан хоёр ч эвтэйхэн ярих байх шүү. Эзэгтэй торго гэнэ. Илжиг иргэ гэнэ. Эзэгтэй алт гэнэ. Илжиг ат гэнэ гэжээ. 

	Энэ яриаг Чоймбол, Тууз нар ярьдаг байсан. 

	 


7. Зарын бошгийг дөнгөсөн нь

	Заргын бошиг зарлигдан зарлагч "суух завгүй”, "буух чөлөөгүй" буухиалж явдаг хүмүүс аж. Иймээс ч ард түмэн тэднийг "бошиг болохоор хошиг бол" гэж ёжлон дооглосон нь бий. "Хошиг" гэдэг нь үнсний малтуур, шошго гэдэг нь номын нэр заасан хондого юм шүү. 

	Маам эмгэний лагшин чилээрхүү Маньбадар хүү гар хөлийн үзүүрээр тус хүргэж байтал зарын бошиг довтлон ирж айл өрхөөс албадан татах атан тэмээ, амбан шар, агт морьдыг тоочиж байна. Маам эмгэн бошигт тал өгч монгол ёсоор хүндлэн галаа асаатал бошиг:

	— Чи надад гал түлэх гэж байна уу? Би яарч явна гэхэд Маньбадар хүү:

	— Бошиг гуайд гал түлэхгүй ээ, тулгандаа түлнэ. Харин хошигоо олж, хог үнсээ цэвэрлэх гээд яарч байна гэжээ. 

	Эмгэн тогоо тавьж цай үйтэл бошиг улам ч яаран уурсаж:

	— Наад тогоотой цай чинь буцлах нь уу, үгүй юу? Би мордъё гэтэл Маньбадар инээж:

	— Шазалзаж л байна даа. Та мордвол гуя хасаа түлчих л болов уу даа гэжээ. Мад болсон бошиг гэрээс гарахдаа нохой хорьж байсан Маньбадарт хандаж:

	— Наад нохойгоо сайн барьж байгаарай. Би түргэн шиг нэг юу яагаадахъя гэж өмдөө шувтлан гүйжээ. Маньбадар хүү:

	Хүний хүнд байтугай эзэндээ ч эвгүй нохой доо. Тэгтлээ жингэр биш банхар шүү дээ яадаг юм билээ дээ гэсэнд улаагаа дагуулсан бошиг уур цухал нь хүрч улаан хүрэн царайлсаар ум хумгүй давхин одсон гэдэг.

	 


8. Ясанд хахсан нохойг яах вэ?

	Хавантны нохой ясанд хахжээ. Том яс араанд нь сангалчихсан юм байж л дээ. Гэрээ тойрч гаслан гийнаад шүлс усаа гоожуулаад сүйд гэнэ ээ. Амьтан хүн гарч аргалж гаргах гэтэл өнөөх нохой зугтаж давхиад баригддаггүй гэнэ. Маньбадарыг, "Чи хүүхэд залуу хүн байна. Хөөж гүйгээд бариад ав аа" гэхэд нь Маньбадар:

	Сар үмхсэн рахыг сан сэржим уншиж байж тавиулдаг. Сээрэнд хахсан нохойг шээзгий аргаар дарж байж салгадаг юм даа. Нохойн хахуул нохойдоо зовлон. Ноёдын хахуул олондоо зовлон гэдэг. Хахуулын зовлон мэддэгээрээ хавантан л амархан салгана даа гэж хэлээд яваад өгчээ. 

	 

	Гүннарийн сүм, 2 багийн ард Цэвээннамжилийн ярианаас тэмдэглэв. 

	 


9. Би ч өвтэй, бэйс ч өвчтэй

	Сайн хан ноён Намнансүрэнгийн багш Доной бэйс (Чимэддорж) бол таван хэлийн эрдмийг төгс эзэмшсэнээс гадна төр засаглалын талаар ухаантай, шударга мэргэн нэртэй явсан, язгуурын харц хүн. Иймээс ч "харц Доной бэйс болж, хар сарлаг занги болов оо" гэж нэрт яруу найрагч Ц. Гайтавын ураг удмын сарлаг Түндэв гэгч нэгэн цэцэн цэлмэг эрийн хэлсэн үг бий. Дашрамд хэлэхэд, сарлаг Түндэв Богд хаант засгийн үед өмнөд хил хязгаарт хилийн харуул зангиар сууж байхдаа ярьж хэлж ерөөж магтаж явсан үгнүүдийг сарлаг Түндэвийн яриа гэж эмхэтгэн номд хүртэл оруулсан нь бий. Өгүүлэх нь:

	Сар шинийн дараахан Доной бэйстэн Сангижанцан хиагийнд морилон ирэв гэнэ. Шузаг дээрээс өргөн оруулж олбог дэвсэн залаад хүмүүс бэйстэнтэй золгоцгооход Маньбадар ч золгож гэнэ. Гэтэл айл амьтны хүмүүс бэйстэнтэй орж ирж золгоод л байж. Маньбадар ч дахин дахин босоод золгож гэнэ. Бэйс тэссэнгүй "Маньбадар чинь өвчтэй бол оо юу даа, хэд хэд золгочихлоо" гэхэд. 

	— Би ч хэзээний өвчтэй л дээ. Бэйстэн харин хэдийдээ өвчин тусчихаа вэ? гэжээ. 

	Бэйс:

	— Дахин золгох насанд цөвтэй, буянд халтай гэдэггүй сэн бил үү гэхэд Маньбадар:

	— Би ч тантай адил толгой даахгүй отготой, тал даахгүй малтай биш дээ, энгэр бараадах гэсэндээ ингэж явна. Би ч уулын энгэрт түргэн гарах сан гэж залбирсаар, бэйс гуай ч чулууны өндөрт түргэн хүрэх сэн гэж хөлбөрсөөр байгаа биз дээ. (Чулууны өндөр гэдэг нь зэрэг нэмж, жинс томрохыг хэлсэн юм санжээ) гэж хэлсэн гэнэ. 

	 

	Бэйсийн хүү Чойболын ярьсныг тэмдэглэв. 

	 


10. Маньбадар сайн ноён ханы хүрээнд

	Маньбадар Сайн ноён ханы хүрээн дээр сар шинийн дараахан очиж айл хэсэж, цайлж явсаар гол жасын гол өргөө гэгч дөрвөн баганат арван ханат том гэрт орж очжээ. Гэр өргөөнд гэвш гэсгүйгээс эхлээд нярав хөтөл зэрэг дунд зэргийн зиндааны лам нар цайлж наргин сууна гэнэ. Амар мэндээ мэдэлцэн золгож шинэлсний дараа Гүржав гэгч монхор хамар, ногоон нүдтэй хөдөө голдуу байдаг гэлэн хүн:

	— Маньбадар нутаг ус хаа билээ дээ? Бодвол олноор орж, олгойгоо дүүргэж яваа биз дээ гэж дайрахад нь Маньбадар:

	— Манайх ойрхон хамар харгуй, ногоон нуураар байгаа л даа гэжээ. Нэг лам:

	— Тэгвэл мал сүрэг тарган биз дээ. Ямар мал хариулж байна гэхэд нь Маньбадар:

	— Одоохондоо ч хөдөөлөхөөрөө хөхүүр болдог, хүрээлэхээрээ хохиур болдог асман бух л харж сууна даа гэжээ. Мэнддаваа хаван гэгч нэгэн муу санаа, дотуур тамиртай хүн тэнд байснаа Маньбадарыг давах санаатай:

	— Чамайг чинь өвчин туссан гэцгээх юм үнэн үү дээ гэхэд Маньбадар:

	— Иш тэгэв шив дээ. Эх дотор гэх бодох гэдэг өвчин тусаад тун тааруухан л байгаа шүү дээ гэжээ. Тэгтэл Жамсран нярав гэгч аархуу баярхуу лам:

	— Үгүй Маньбадарыг үхсэн гэлцэх юм гэхэд Маньбадар доор нь өлгөн авч:

	— Үхэх нь ч үхэв шив дээ гэж хүлээн зөвшөөрвөл Жамсран улам урамшин:

	— Тэгээд яахаараа энд явдаг билээ гэжээ. Маньбадар:

	— Бурхан шамбалын оронд яваад хүртэл буянтай номтой гавж аранжамбууд таглачхаад болдоггүй. Тамын оронд тавиад хүртэл там тамын адаг Дорж нилбо тамдаа ганцхан нярвын зай байна гэчхээд халгаахгүй юм. Тэгээд л ирлээ дээ гэжээ. Гол жасын зам лам (тогооч) Маньбадарыг:

	— Хүрээ хороогоор орж юу юу зооглов доо гэхэд нь

	— Үгүй яах вэ хөөрхий, усанд зуураад тосонд алдаад авсан хавсай боов, маханд шүргээд савханд хүргээд чанасан хохимой банш сан жасаас нь олдох л юм аа гэхэд Жамсран нярав давагдсан хонзонгоо авах санаатай арга олсондоо баярлан:

	— Наадах муу цагаачдаа тогоо дүүрэн будаа, тос аарц хоёртой холиод чанаад өг. Эс барвал Гэндэн гэсгүйн бэрээг гэдсэнд нь хийгээд өгнө гэж омгорхжээ. 

	Маньбадар:

	 

	— Гэндэн гэсгүйн бэрээ чинь

	Гэнэхэн банди нарын нуруунд нэг тусдаг

	Гэргий хүүхнүүдийн гэдсэнд нэг тусдаг болохоос биш 

	Гэмгүй намайг тоодоггүй бэрээ байх аа

	 

	гэж хэлээд хормой сэгсрэн гарчээ. 

	 

	Баруун Баян-Улаан сумын 3 бригад, Жанчивын Төрмөнх, Тарагт сумын төвд амьдарч буй гэлэн Дугарсүрэн нарын ярианаас бичив. 

	 


11. Ямааг муулсан нь

	Маньбадар айлаар хэсэж явсаар Гарьдын голд нэлээд юмтай айлд очиж гэнэ. Гэрийн эзэн нь гэлэн сахилтай атлаа гэргий хүүхэдтэй эхнэр нь ч залуухан, өвгөн гэлэндээ ихэд эрхлэнгүй ажээ. Гэрийн эзэнтэн гэргийтэйгээ шивнэлдэн орон гаран байснаа:

	— За Маньбадар гуай, манайх гэдэг айл махан хоолоо бараад мацаг барих гэж сууна даа. Цагаан идээгээр хоноё гэтэл энэ хавар чинь чийг ховор, шинэ ногоо ургахгүй хэцүүхэн л байна даа. Нэг хоолтой болох санаатай, ямаа муулаад өгөх хүн олдохгүй юм. Би таныг эрхтэн шиг энүүхэн баруунтайх айлд унаагаар хүргэж өгье. Эс бол та ботготой ингээр очоод нааш нь тавьчихна уу, ингэ ч эргээд л ирнэ дээ гэжээ. Маньбадар:

	— Би ч гэсэн газар дөхөхийг бодохоос биш. Хоол нойр бодсон юм алга аа. Нүгэл буян хоёр нэгэн учигт уулздаг хойно, наад ямааг чинь муулж орхиод явах уу даа гэж. Гэлэн гэргий хоёр бие бие рүүгээ нэг сайн харснаа "Юун сайн юм бэ, тэгье тэгье" болцгоож. Гаднаа эсгий бамбай дэвсэж, гэртээ бурханд зул хүж өргөж арц унгасгаж, тэвш цар бэлдээд тэрүүхэндээ пижигнэж эхлэв гэнэ. Маньбадар гэрээс гарвал гэргий нь хонио туугаад нарийн голоор гарч явна гэнэ. Маньбадар:

	— За хө, чамайг чинь яажшуухан муулдаг юм билээ дээ гэж хэлээд азнаснаа өндөр дуугаар ийнхүү хэлжээ. 

	 

	Баяжихын түрүүнд үрждэг

	Барагдахын сүүлд үлддэг 

	Ундны сүүгээр тасалдаггүй 

	Угжны хүүхэд өлсгөдөггүй 

	Ямаа чи яахаараа

	Ямбатан санваартанд ад болж 

	Ядуу буурайд ач болдог 

	Ямар заяатай мал вэ 

	Идээ цагааны цагаар 

	Эхэн түрүүнд саалгуулна 

	Идэш хоолны үеэр 

	Эн түрүүнд өрлүүлнэ 

	Эзэн чинь чамайг муул л гэнэ 

	Элдэв явдлыг шоол л гэнэ 

	Хороон дээр харайж нураадаг л гэнэ 

	Хань дагуулж түрүүлдэг л гэнэ 

	Хот өтөг хөлдөөдөг л гэнэ 

	Хорооны мухрыг эзэгнэдэг л гэнэ 

	Тэгээд цааш нь 

	Тэмээний ноос урдаг 

	Тэрэгний тоног хивдэг 

	Хазаар ногтонд хадаргаатай

	Хаданд хариулахад ядаргаатай

	Зудын түрүүнд үхэмхий

	Зуны халуунд өтөмхий

	Шингэн сүүтэй

	Нимгэн сүвээтэй

	Идэхэд сэрүүн махтай

	Эдлэхэд хатуу арьстай

	Малын адаг мал гэх юм

	Манзанд ордоггүй гүнцэг гэх юм

	Гэрийн хоохой эвийлж байж иднэ

	Хэцийн боохой эз дийлж иднэ

	Уулын өндөрт дүүлж

	Усны тунгалгийг ууж

	Янгир шигээ язганаж

	Зээр шигээ жирийлгэж яв

	Буянаа наддаа

	Бузраа гэлэндээ

	 

	гээд тавиад хөөчихжээ. Уг нь ямаа муулах гэж ямаа алуулахыг цээрлэж хэлсэн юм санжээ. Гэргий гэлэн гуай хоёр ямаатайгаа хөөцөлдөөд яваад өгөхөд Маньбадар гуай ингийг нь уначихсан голын тэртээ гарч явсан гэдэг. 

	 

	Энэ домог яриаг Д. Чоймбол, Гиваадорж, Б. Дэлэг гэх мэтийн арав шахам хүнээс сонссоноо нэгтгэн бичив. 

	 


12. Насанбат гэлэнг тархидсан нь

	Маньбадар нэлээд өвгөрсөн үедээ Хар нүдэнгийн худаг дээр хонь услаад бараг дуусаж байтал Насанбат хэмээгч өргөл барьцаар баяжсан аархуу гэлэн зарцынхаа хамт хонио тууж явснаа ус руу дайруулж алдаад тэдний хоньтой нийлүүлчихжээ. Насанбат үүндээ нэг их зовсон янзгүй морины сайвраар халбалзуулаад ирж гэнэ. Маньбадар уурлаж:

	— Гэгээн цагаан өдөр гэрэлт шар наранд морь унаж мод барьж явахдаа ус руу малын урдуур ороод тогтоочихгүй яасан эргэсэн ширгэсэн тархи вэ чи гэж загнаж гэнэ. Насанбат гэлэн ааг омог нь хөөрч:

	— Адгийн муу гуйлгачин хэрмэл Маньбадар чи гурван санваартай, гучин хоёр лаваатай гэлэн хүнийг тархидна гэнэ ээ хө гээд дайрч гарч дээ. Маньбадар:

	— Чиний гурван санваар гучин хоёр лавааг чинь би тархидаагүй, Намжилдоржийн Насанбатыг хоёр хөлтэй, хоосон толгойтой нь хэрээ шиг дотортой, хэнгэрэг шиг гэдэстэй нь, бэрд шиг шуналтай, бэтэг шиг санаатай нь тархидаж байна хө. Дээшээ тэнгэрийн од тоолон тэвхдүүлсэн тархи чи, доошоо газрын үндэс тоолон тархидуулсан тархи чи, Эргэж эргэж эргэ мөргөсөн тархи, ширгэж ширгэж ширгүүд хургасан тархи чи гэж загнасанд энэ л нутагтаа эрдэмтэй номтой, идтэй шидтэй гэгдэн биеэ тоож, бишдийг өөлж явсан Насанбат яаж ч чадахгүй хор шар нь буцалж, хоёр нүдний нь нулимс асгаран дороо дэвхцэж байсан гэдэг. 

	Тайлбар:

	Гэлэн хүний гурван санваар гэдэг нь эхлээд ном заалгахаар ламд шавь орохдоо, хувраг хувцас өмсөж банди сахил хүртэн дагаж мөрдөх арван найман зүйлийн сахилга буй. Дараа нь дацан дагах шүүлэг өгөөд гэцэл сахил хүртэн найман зүйлийн сахилга нэмнэ. Энэ бүгдийг 32 лаваа гэнэ. Лам гэлэн хүний биедээ байнга авч явдаг "чойго" гэгчид 32 янзын хошуу даавуу нийлүүлэн оёж нандигнан эвхэж баадагнасан байдаг юм. 

	 

	Энэ домгийг Өвөрхангай аймгийн Гүннарийн сумын ард Чоймбол, Цэвээннамжил нараас бичиж авсан юм. Мөн дархан Доржгэгчийн хэлсэн Л. Төмөрбат гэлэнг тархидсан өөр нэгэн хувилбар байдаг юм. 

	 


13. Хавын зээ хэн байх вэ?

	Одоогийн Уянга сум буюу тэр үеийн Сайн ноён ханы хүрээн дээр зуны хурал хураад гадаалж манж цав барьцгаан бужигналдаж байв гэнэ. Маньбадар гуай цавын шавхруу горьдон бадар аягаа тосоод зогсож байж дээ. Энэ үед гол жасын нярав Жамсран гэгч ирээд зам (тогооч) ламаас нэгэн мөч мах авч "Ёнхор гачин" гэгч төвөд ламын эрх шар хаванд хаяж өгчхөөд "хавыг арслангийн зээ гэдэг юм шүү дээ" гэж их л мэдэмхийрэн сайрхаж гэнэ. Дэргэд нь ойр байсан Маньбадар:

	— Хав нохой арслангийн зээ юм бол хаванд зулгуйдсан хүн юуны зээ байж таарах вэ? Хавын зээ байна вий гэж хэлэхэд олон лам нар нирхийтэл инээлдэж Жамсран нярав час улайгаад хоцорсон гэдэг. 

	Баруунбаян-Улаан сумын ард Батын Жанчив ярив. Жанчив 18-25 нас хүртлээ хүрээнд суусан ажээ. 

	 


14. Аяны дугараа өргөсөн нь

	Нэгэн айл найр хийж хонон өнжин дуу хуур хангинан ихээхэн хөл хөөрцөг болцгоожээ. Аяны дугараа дээрээсээ доошилсоор лам нар ч дуу дуулцгааж, ерөөл хэлж байв гэнэ. Аяны хундага доошилсоор Маньбадар дээр ирж:

	— За та нэг аятайхан ая барьчихна аа, инээд хөгжөөнөөр ховордуу байцгаана гэцгээж. Маньбадар өвгөн:

	 

	Уяхан хоолой нь бүдүүрч

	Унзад хоолой болоод

	Унзад хоолой нь битүүрч 

	Улаан хоолой нь үлдээд 

	Уртын дууг нь аялахаар 

	Уушги цээж хүрдэггүй 

	Уйлах дууг нь гиншихлээр 

	Усан нулимс нь гардаггүй 

	Дугараа юугаа барахгүй 

	Дууны ая барихгүй болсон 

	Нас наслахын хэрэггүй 

	Найр хэсэхийн аргагүй болсон 

	Намайгаа та нар Өршөө 

	 

	гэж дээ. Гэтэл залуухан лам нар голдуу хэсэг нь:

	— Тэгвэл завхай дуу (богино аятай хайр сэтгэлийн дууг тэгж нэрлэж байв) дуулаач дээ, гэж шаарджээ. 

	Хэдэн банди нар наад өвгөнийхөө навчинд нь бараалх (чихдэх) гэж хэлэлцэнэ гэнэ. Аяны дугараа тогтоодоггүй хүнийг чихдэж баалдаг байв. Маньбадар:

	— Завхай дуу ч захаас аван, завхай хүн ч замаас үргэлжилжээ. Гэзэгтэй завхайг яах вэ, гэгээтэй гэгээгүйн үйл. Гэлэн завхай гэдэг л гэмшиж барамгүй нүгэл. Хүзүүн дээрээ толгойтой, хүхээний цаанаа амьсгаатай хүн байна даа, нэг завхай дуу аялъя даа, гэхэд залуучууд "за тэг л" болцгоож. Маньбадар гуай ийнхүү дуулсан гэдэг. 

	 

	Улаан цэмбэн дээлийг 

	Уулын харгана урна аа хө

	Унзад ламбугайн сэтгэлийг 

	Айлын хүүхэн урна аа хө

	 

	Тангад цэмбэн дээлээс 

	Тангийн үнэр ханхална 

	Тарган цагаан ламаас 

	Таргийн үнэр ханхална 

	 

	Хүрэн цэмбэн дээлээс 

	Хүжийн үнэр ханхална

	Хүрээний их ламхайгаас 

	Хүүхний үнэр ханхална

	 

	ёсыг бодож, ичиж нэмж ээ байж гурван түрлэг дууллаа. Үүнээс илүү завхай дуу юу байдаг сан билээ. Та нар мэдэх биз дээ гэжээ. Тэр найрыг өндөрлөтөл Маньбадар гуай олныг инээж хөгжөөж идэж хүртэж суужээ. 

	Ая барь гэж хэн ч хэлсэнгүй гэнэ. 

	 

	Баруунбаян-Улаан сумын Мятав овогтой Гиваадорж, Амартогтохын Тогооч нараас тэмдэглэв. 

	 


15. Суумгай гавжийг гүймхий болгов

	Маньбадар хорь гаруй насандаа хол ойр явж, хорвоо ертөнцийн хоёр нүүрийг таньж мэдэхээр хавчиг үүрэг үүрч, харгай мод тулж, халуун элгэн нутгаасаа гарч харгуй замаар ханиа хийгээд хандсан зүгтээ тэнэсэн гэнэ. Ухаан сэргэлэн эр, уншлага төдий номтой, утлага арц хүжтэй хошуу нутгийн дээс алхан Түшээ гүний нутагт орж: 

	 

	Тулсан мод Туулын бургас 

	Турсан бие Богдын шавь 

	Туулсан зам халх дөрөв 

	Тулах зам, Лхас Молов

	 

	гэж явж дээ. Энэ үед одоогийн Дундговь аймаг Сайхан-Овоо сумын нутаг Онгийн голын хөвөөнд "Харчин зуу" ч бил үү нэгэн жижгэвтэр хүрээ хийдийн "амьд бурхан" хэмээн алдаршсан багш ламтан, гавж мяндагтан гуай суумгай болоод жил болж байсан юм санж. Ойр холын оточ маналаас эхлээд маарамба дооромбо хүртэл урьж залж, уншлага, гүрэм, утлага, угаал, арга дом хийлгээд эс эдгэсэнд олон шавь нар нь ээлж дараагаар эргэж тойрч, энэрч тойлж, өдөр шөнөгүй өтгөн шингэнийг нь зөөж, өөхтэй зоогоор бордсоор зарим нэг нь залхаж зугтах болж, зальтай хэсэг нь манай багш амьдаараа "Гомбогүрийн дүрд хувилав" гэж зар цуу тарааж, өглөг шүтдлэг хоёрын өгөөж шимийг арвижуулж байв гэнэ. 

	Онгийн адаг Улаан нуур хавиар нэгэн их цэцэн, цэлмүүн бадарчин, үхсэнийг амилуулдаг, үгүйрснийг баяжуулж жаргуулдаг ид шидийн хувилгаан, ивээл авралын давлагаан ирж яваа сураг чимээ гарч гэнэ. Үзсэн дуулснаа үлдээлгүй суумгай багшдаа ярьж сонирхуулдаг шавь нар нь ч тэр дороо хэл чимээ сонордуулж дээ. Завилаа лам ч "За тийм бол тэр хүнээ залаад ир" гэжээ. 

	Унаа тэмээ хөтөлсөн хоёр лам Улаан нуурыг чиглэн, унтах нойроо хугаслан уух идэхээ хагаслан явсаар байгаад буусан айлд нь очвол бадарчин, сударчин гэхээр юм ер үгүй. Харин өеөдөх дөхсөн өвгөн, өндийх тэнхэлгүй эмгэн хоёр үнхэлцэг шиг бор гэртээ үглэн маргалдаж суув гэнэ. Хоёр лам ч хоймрын түрүү эзлэн хол ойрыг ярьсаар асууж тандаж үзвэл тулах үр, туух малгүй шахам өвгөн эмгэн хоёрыг өргөж, эмнэсээр өндийх тэнхэлтэй болгосон нэгэн бадарчин бий нь бий хэдэн ямаа хариулахаар явсан оройхон тийшээ ирэх болов уу л гэж гэнэ. Цай ууж зоог барьсан лам нар гарч морь харах зуураа нэг нь:

	— Амь зулбаж, толгой хоргодох газар хайсан хэрэгтэн яваа биз. Буцъя, буцъя гэж гэнэ. Нөгөө нь:

	— Тэр газраас зорьж ирээд нүүрийг нь үзэж, нүглийг нь тунгаалгүйгээр буцахын хэрэг юун билээ. Энэ биеэр уулзаж, эрүү хэлийг нь сугалж, эрдэм чадлыг нь шалгаад, эрүүл өвчтэйг нь ялгаж, хэрэгтэй гэвэл зална, хэрэгтэн байвал барина гэж ярилцжээ. 

	Оройн хүүш татахын үед, харлаг голдуу хэдэн ямаа туусан ханан солбио хоёр тэмээ хөтөлсөн, харгана шаваг баахан түлш ачсан, шарын хувраг дээлтэй, сангасваа гэзэгтэй, уулын чинээ биетэй, улаа бутарсан дүртэй нэгэн эр орж ирэв гэнэ. Амар мэндээ мэдэлцэн, ажин сонжин суутал:

	— Танай багшийн тав лагшин ямаршуу байна даа? гэж асуужээ. (Маньбадар урьд чимээ сураг сонссон байж). Лам нар энэ чинь далдыг мэддэг эгэлгүй хувилгаан, улаан сахиус байх нь ээ, гэж сүсэглэн итгээд өврөө уудлан хадаг, ембүү гаргаж:

	— Багш таныг хүрээ горломдоо хүрч ирж морилно уу? гэж урин залж байна гээд л мөргөж сөгдөв гэнэ. Маньбадар:

	— Хишгийг тогтооё, заллагыг түдгэлзье. Та нар буцаж байна уу даа. Багшийн чинь өвчин аминд өлзийтэй бололтой. Би өвгөн эмгэн хоёрыг өвлийн түлштэй, хаврын хүнстэй болгож, тэмээ ямаагаа эргүүлэх, хамар толгой дээр гарахтай болгочхоод өөрөө яваад очно оо гэхэд лам нар:

	— Бид танд унаа туулга болгон хөтөлж яваа атаа үлдээе гэвэл:

	— Тэгж бэнчин зааж, дэнчин тавиад яах вэ дээ. Би аятай газраа арав хонож, аягүй газраа аравнай цацаж, таатай газраа тав хонож, таагүй газраа тарни уншиж яваад хүрчихнэ ээ гээд мөнгөн ембүүг өвгөн эмгэн хоёрын бурханд тавьж хадгаас адис аваад өвөртөлчихжээ. 

	Цагаан сарын арван тавны балингийн хурал дөнгөж тараад байтал нэгэн үдэш багш ламтны өргөөнд үл таних хачин зочин гэнэт ороод ирж. 

	— Санан санан зүтгэвч саад тотгортой ноцолдсоор сар шинээр чадсангүй, бодон бодон явавч буртаг тортог тааралдсаар балин хуралд ирсэнгүй гээд сөгдөн мөргөж гэнэ. Ламтан:

	— Чи чинь хаанахын хэн гэгч юун хүн байна даа. Би сайн тухайлахгүй л (танихгүй) байна гэвэл Маньбадар:

	— Суугаа ламын сурагласнаар, завилаа ламын залснаар, хэрэгтэнд сэрдүүлсэн тэнүүлчин, хэрэгтэйд тооцогдсон бадарчин таны өмнө мөргөж байна гэхэд идээ цай барьж, элдэв явдал хүүрнэн урьдын танилцсан лам нар ирж учир явдлаа ололцжээ. Бадарчин Маньбадар багш ламтны өргөөнд хэд хоног ярьж хөөрч, инээж наргиж байсаар:

	— Би зуны дунд сарын арван тавдаар ирнэ. Тэгэхэд арван тэмээ аргал, гурван ваар охь, хоёр ваар шар тос, гурван хөхүүр үхрийн ундаа бэлдээд байгаарай гээд буцжээ. 

	Маньбадар хэлсэн болзоондоо ирж, хийсэн бэлдсэнийг нь үзээд гавж ламтныг зуны халуун наранд олбогтой нь гадна гаргаж халуун элсэн дээр нүцгэн суулгаж исэж гүйцсэн ундаа, охитой холин халааж уулгаад ууц нуруу, уулзах яс, өвдөг түнхийг нь өдөр шөнөгүй цагааны шар усаар шавшиж, шар тосоор тослон хэд хоног иллэг барилга хийжээ. Арван тэмээ аргалын нь хагасыг хүрээнээс зайдуухан элсэн хонхорт дугуйлан асгуулж шаваг харганатай холин асаахад бэлэн болгуулжээ. Нэгэн их хурц нартай өдөр завилаа ламтныг шавь нараар нь дамнуулан явсаар шаваг аргал хороолсон гортиг дундаа олбог дээр нь суулгаж, хонх дамар цохин ном судар дэлгэж, арц хүж асааж гүрэмдэж эхэлснээ:

	— За шавь нар явцгаа. Бид хоёрыг очихгүй бол оройхон эргэж ирээрэй гээд буцаажээ. Хоёулхнаа хоцормогц хороолж хүрээлсэн аргал түлээгээ асааж шар тосноосоо түрхсээр байж суухын аргагүй болтлоо халааж цонож эхэлснээ гэнэт гөрмөл суртай ташуур гарган "ямба нь яр, эрх нь эмгэг болсон задарсан тархи бос чи", гээд шалдан гуя дундуур нь шавхуурдаад авч гэнэ. Лам өвдөхийн эрхэнд өнхөрч, түлэгдэхгүйн эрхэнд тийчилж ёолсоор эхлээд мөлхөж зугтан эцэст нь нэг юм боссон шүү болоод нялх хүүхэд шиг дэн дун алхсаар сүүлдээ аахилж амьсгаадан гүйдэг зугтдаг болохоор нь цагариган галынхаа хаалгаар гаргаж, зогсвол ороолгон шавхуурдсаар хүрээн дээр нь хөл нүцгэн хөөж иржээ. "Суудал ихдэж, явдал багадсан ямбаны гэр" гэж загнасаар бүтэн арван тав хоног өглөө босмогц гүйлгэж өдөрт хүрээ гороо долоон удаа хийлгэж шөрмөс судсыг нь тэнийлгэн хулуу шар усыг нь тарааж хур таргыг нь нимгэлэн хоол ундыг нь тааруулж өгсөн гэдэг. 

	Завилаа лам уг нь их залхуу ямбархаг хүн байснаас нэг босох гэтэл түнхээр нь хатгачхаад тэр чигтээ ялархан суусаар оршиж гүйцсэн юм байж л дээ. Маньбадар "Идэш ихэдвэл эрлэгийнд ойртох, хээл ихэдвэл хэвтэрт орох, зарц ихэдвэл завилаа болох, шавь олширвол шавай томрох гэж байдаг. Чи ном мэддэггүй дом, юм мэддэггүй лам байна. Юм үзэж нүд тайл" гэж загнасан гэдэг. 

	Энэ домгийг Гүннарийн сумын 2 багын ард Бүрнээн Дорж, Дундговь аймгийн Гурвансайхан сумын харьяат Хайдавын Шараа, Сайхан- Овоо сумын Б. Ёндонжамц нараас сонссоноо найруулан бичив. 

	 

	16. Замбаа зуурсан нь

	Маньбадар Говь түшээ гүний нутаг Гурвансайханы өврөөр бадарчлан явтал хоёр гэр харагдаж гэнэ. Ойртон очвол нуруулаг биетэй, царайлаг сайхан эхнэр нохойгоо хорьж өгчээ. Үүргээ гэр дээр нь тавьчхаад үүдийг нь сөхөн орвол нэлээд чинээлэг тохилог айл байв. 

	Гаднаас орж ирсэн эхнэр "ламхай, дээшээ морил" гэж бамбай дэвсэн тал засаад амар мэндээ мэдэлцсэний дараа "та хаанаас хааш морилж явна даа" гэхэд нь "Цаст Төвөд, Лхас Молом, Утай Гүмбэн, урдад дундад газраар яваад ирлээ" гэж сууж дээ. Эхнэр:

	— Далай лам, Банчин Богдод мөргөв үү? Ном эрдэм их сурав уу? гэхэд нь Маньбадар:

	— Замбаа л зуурч сурах шив дээ гэж. 

	Эзэгтэй хайв тогоогоо тавьж, халуун цай чанаад бадар бор аяганд нь бялхам дүүргэж өгснөө тулганыхаа захад цог шилээж зэс домботой цайгаа халуунаар нь "уу" гэж тавиад цагаан тос тавьж халуун цай бургитал хийж өгснөө нохой хуцмагц үүдээрээ шагайж харснаа:

	— Ламбугай, одоо яана аа гэрийн эзэн ирлээ. Явмагц л хүнд юм өглөө гэж таныг зодно доо гэхэд Маньбадар:

	— Аа тийм үү? гээд аягатай гурилаа алгаараа хоёр эргүүлэх шиг болоод хоосон аягыг нь буцааж өглөө гэнэ. Эхнэр аягыг авч тавиур дээрээ тавиад ахин үүдээрээ харж:

	— Өө, өөр хүн байжээ, өнгөрөөд явчихлаа гэвэл:

	— Аа тийм үү гээд өвөртөө гараа хийн цагаан тосоо дунд нь хийгээд бөөрөнхийлчихсөн гурил гаргаж ирээд:

	— Халуун нь ч халуун л хайрхан юм даа гээд инээж сууна гэнэ. Эхнэр инээж:

	— Та аргагүй л замбаа зуурч сурсан хүн юм. Ном сайн сурсан байлгүй. Манай гэрийн эзэн Да хүрээнд жинд яваад хагас сар болж байна. Аян зам ачаа унааг нь бодож, сан сэржим өргөн, судар хөлөг уншиж хэд хоног буян хийж, хөдөө амраавал яана. Энэ зүүнтэйх гэр манай мал харалцдаг айл, илүү үггүй эр эм хоёр хоёр хүүхэдтэйгээ байдаг юм. Би ч гэсэн эрийн заяа үрийн буян муутай бүсгүй дээ. Сайн ламаар сахиусаа даатгуулмаар байх юм гэж гэнэ. Маньбадар гүрэм ном ч уншиж, үүл бороо ч үүсүүлж хэд хоносоор хэн хэндээ дасалцан байтал ус нутгийнх нь жинчин Бээжин Пэрлээ гэгч аян хийж явж тааралдсан гэдэг. Маньбадар Пэрлээдээ:

	Чойгогүй гэлэн, чойргүй лам, замбуулингийн захад нь хүрэхгүй ч жаргал зовлонгийн захаас амслаа. 

	 

	Бүргэд шувуунд ээрэгдсэн

	Бөжин туулай хөөрхий 

	Бишдийн гарт дарагдсан 

	Бүсгүй үр хөөрхий 

	Харцага шувуунд ээрэгдсэн 

	Болжмор шувуу хөөрхий 

	Харимал эрд баригдсан 

	Бүсгүй үр хөөрхий 

	Буудал буцсан ботго шиг 

	Би яваад өгдөг 

	Бутанд хярсан туулай шиг 

	Энэ эндээ үлддэг 

	 

	гэж хэлсэн гэдэг. Хожим нутагтаа ирсэн хойно нь хүмүүс тоглоом шоглоомоор асуухад:

	 

	Хөхүүртэй тосны хулгайч 

	Хоногтоо баригддаг

	Хөтөл сахисан дээрэмчин 

	Алсдаа баригддаг 

	 

	гэдгийг л би бодсон юм даа. Тэр бүсгүй ч хөөрхий гурван сайхны нэг сайхан нь байсан юм шүү. Одоо ч гэсэн би ид насаа бодож, үд дундын наранд залбирч явдаг юм даа. Нас сүүдэр, нарны сүүдэр хоёр ч адил юм шүү дээ гэдэг байжээ. 

	Чоймбол гуай ярих нь:

	— Маньбадар гуай замбаа зуурахдаа ижилгүй түргэн байж билээ. Ядуу зүдүү явснаас ч тэр юм болов уу даа. Нөгөө талаар ер нь хүнд их хайртай, ядарсан зүдэрсэнд тусч, зөвхөн ааг шооч төдийгүй өрөвч зөөлөн уярамтгай үргэлж л бие биеэ давах гэж үг үгээ отолцоно. Заримдаа бөөн инээд шуугиан болно. Уурлана гэж ер үгүй, инээж байгаад л яриад байна. Гэхдээ үгээ их бодож зөөж тавьж ярьдаг байсан. Манай эцэг Маньбадар шиг цэцэн цэлмэг, өрөвч уян хүн ховор доо, бурхан ч гэсэн тийм арван хуруу тэгш араншинтай байдаггүй гэдэг сэн гэж ярьж билээ. 

	 


17. Луу гүний хошуунд

	Маньбадар хангайн нурууг Хятруун уулаар давж, арын хангайн ам жалгыг уруудаж, рашаан уснаас нь ууж, амтат жимснээс нь хүртэж, ёстой л амгалан байгальд алмайрлаа тайлж, намуун байгальд нозоорлоо гэж дураараа дургиж явсаар Луу гүний1 нутаг Ихэр гурван Тамир, Их чулуутын сав газраар ороод иржээ. Намар ч гэж налайж, найр жасаа ч нэлийж хөлтэй нь хөлхөж, хөлгүй нь мөлхөж байх юм гэнэ. Маньбадар "Ай хөөрхий, Арын гурван хангай гэж өвөлдөө өнтэй, зундаа сөнтэй, зулаг давсан цасанд зудад торохгүй өвстэй, зулай төөнөм халуунгүй, зуузай халаам хөндийгүй, хаяа дэрлэн нутагласан, хангалуун тансаг нутаг юм даа" гэж бодож явж дээ. Уулын толгой будантаад, усны зах зайрмагтаад ирэхийн үед эрчүүд хөвгүүд нь аян жин, ан авд явцгааж эхнэр охид нь идээ цагаагаа эмхлэн түлээ түлшээ базаасан бас ч муугүй ажилсаг улс харагдана гэнэ. Тамирын голыг уруудан аятай газраа арав хонож, таатай газраа тав хонож явтал нэгэн хот айлын гадаа эмээл хазаартай хэдэн морьд уяатай, ойр хол юманд явах бололтой тэрэг шар зэхээстэй харагдана гэнэ. Маньбадар нохойтой нь зодоо хийсээр яваад ортол их гэрт хэдэн лам нар гүрэм хийж, хэнгэрэг цан пижигнүүлэн их л сүрлэг дориун сууцгааж байв. Тэгтэл хүрэн чисчүү дээлтэй, урт хар гэзэгтэй ов товхон цоохор нүүртэй нэгэн сайхан хүдэр эр гүрэмчин лам нарт мөргөн урт хадган дээр бөгтөр ембүү тавьж нөгөө гартаа мөнгөн аяга дүүрэн сүү өргөн:

	— Манайд ирсэн хар цагаан хэл ам, хараал жатгийн гайг арилгаж, хүний минь амь насыг аварч өршөөж, бурхан сахиус, гэгээн номдоо болгоож хайрла. Харамж өргөлд энэ хүний эдэлдэг эмээл хазаартай морь, мөн тугалтай үнээ гурав, хургатай хонь арван тавыг сан жас, хувраг ламтанд өргөе. Гурван ламтны гурван өвлийн хүнс гүнцгийг даая. Амь насаа даатгуулагч бар жилтэй, хорин настай, ганц бараан мэнгэтэй сангийн нэр Хаш-Эрдэнэ сахилын нэр Янжинхорлоо гээд л өргөл буян амлаж байна гэнэ. Лам нар ч гурилаар жирэмсэн эмэгтэй дүртэй лүд2 хийгээд тавьчихсан гүрэм номдоо улайрч, гай түйтгэрийн шуламсыг дарахаар хамаг ид шидээ гаргаж байгаа бололтой, сүржигнэж хүржигнэж байна гэнэ. Маньбадарт хөрчихсөн зэлгээн цай, хоосрох дөхсөн тавгийн будааг дөхүүлчхээд хэн хүнгүй анзаарах сөгөөгүй сууцгаана гэнэ. Маньбадар, энэ хажуугийн илүү гэрт өвчтэй хүн байгаа бололтой. Тэр лав төрж чадахаа больсон бүсгүй хүн байх гэж боджээ. Гэтэл гэр дэх хүмүүсийн дотор буурал гэзэгтэй хөх шандан дээлтэй ядуувтар байрын нэгэн өвгөн "яая даа" гэж ихэд арга мухардсан янзтай байснаа Маньбадартай сэм дотносон ярьж, Маньбадар ч бас л Цаст Төвөд, Лхас, Молом3, Утай, Гүмбэн, яваагүй газаргүй ярилцаагүй хүнгүй юм хэлж сууж дээ. Нөгөө өвгөн:

	— Би Тамир шигээ сайхан гурван охинтой. Тайхар шигээ хүдэр ганц хүүтэй юм сан. Онгон охиноо ноднин хадамд гаргасан нь бие шалтгаантай болж, хоёр яс салахаа болиод хоногоо хүлээж "ёо" гэх тэнхээгүй хэвтэж байна аа. Энэ хавийн алдар суутай оточ, бариач, эмч маарамба хувилгаан дээдэс ирээд дийлдэггүй ээ, ламтан танд арга чарга юу байна гэж өврөөсөө хадаг гарган барьж гэнэ. Маньбадар:

	— Хүний нь үзээгүй хойно би юу гэхэв, ёсыг бодож хадгийг тогтооё. Та бүгд сахиусандаа залбирч бай. Бүсгүй дээр орох арга байна уу? гэсэнд гүрэмч лам нар ихэд дургүйцэн нөгөө өвгөн охиныхоо толгойг эцэст нь эцэг нь мэдье. Бурхан номыг та нар мэд дээ гээд дагуулаад гарчээ.

	Илүү гэрт орвол хорь эргэм насны гуа сайхан бүсгүй төрж чадахгүй тамир тэнхлээ алдсан хэвтэнэ гэнэ. Толгойн орчимд нь зул бадраан, сан тавьж, цагаан Дарь эхийн хөрөг залжээ. Эх нь бололтой толиотой сайхан авгай эхнэр үсээ задалчихсан4 арга ядан цөхөрсөн царайтай сууна гэнэ. Жирэмсэн бүсгүйг үзвэл хүүхэд нь буруу байрласнаас гарч чадахгүй эх үр хоёр амьд сална гэхэд хэцүү болжээ. Маньбадар өнгөц бамбай дэвсүүлж, өвчтөнийг илж барьж хүүхдийг засаад, 

	— Бид хоёроос бусад нь гарч бай! гээд өвгөнд хандаж "Томоохон дуутай буу цэнэглэж аваад бас нэг томоохон хурц хутга улс амьтанд үзүүлэлгүй аваад ир! Хоёр яс залгах эцсийн арга л энэ дээ" гэжээ. Учрыг ойлгосон ухаалаг өвгөн өөрийнхөө том хар бууг даавуун цэнэгээр цэнэглэн нууж хэлсэн ёсоор аваад ирэв. Маньбадар:

	— За тэгвэл, одоо гүйцлээ. Юу ч гэсэн хүй боох шөрмөс, огтлох хайч, ороох манцуй ойртуулчхаарай гэвэл:

	— Тэр ч аль эртийн бэлэн болсоон! гээд аваад өгч гэнэ. Өвгөн, Маньбадар хоёр хийх ажлаа ян тан ярьж тохирчхоод өвгөн том хар бууныхаа хэт замгийг сойчхоод дохио хүлээн байж. Маньбадар ухаан саруул боловч олон хоногийн өвчин, өөрийн ялархуу, тунирхуудаа болоод хүчлэн дүлж өгөхгүй байсан эмэгтэйд эцгийн нь үйсэн иштэй хутгыг үзүүлэн:

	— Чи хүчтэй дүлж өгөхгүй, энэ хүн гардаг газраараа гарч чадахгүй, нэг биш хоёр хүн амь насаа алдах гэж байна. Одоо яая гэхэв. Хагалж авахаас өөр арга алга! гэв. 

	— За чи харж бай. Одоо би хагаллаа шүү! Нэг... хоёр.. гурав аа! гэтэл ч буун дуу тасхийж хүүхэн хар хүчээрээ хашхиран дүлж ёолтол Маньбазар хоёр гараараа ганцхан шахаад хүүхдийг гаргачихжээ. Гүрэмч лам нар огло харайн зул тахилаа татаж, уяатай морьд зуларч хотны ноход хуцан хотлоор олон бужигнаж байхад илүү гэрт нярай хүүхдийн дуу сонсогдон айн цочсон эх турьгүй цагаан хуруугаараа гэдсээ тэмтэрч илэн духанд нь хөлс бурзайж уртаар амьсгаа авахуйд Маньбадар "Одоохон шөл!" гэхэд эцэг өвгөн их гэрт давхин орвол гүрэмч лам нар тав алдан бэмбэгэнэж, юм хүмээ эмхлүүлэн нөгөө гурилан лүдээ яах аргаа мэдэхээ байчихсан байхад нь:

	— За, эрхэм хуврагууд минь, та нар наад лүдэн хүнээ аваад яв! Бид нар ч хоёр хүнээ асаръя гэжээ. Нэгэн зальжин лам нь "Бид нар л гүрэм номын чадлаар холоос эрдэмт бадарчныг залж ирлээ. Энэ чинь Цаст Төвөдөөс ирсэн шидтэн шүү дээ" гэвэл өвгөн улам уурсан:

	— Халтар самбай, хавсайны хугархай хүртэл харамлаж хялалзаад атаа жөтөө санаж явснаа яах гээ вэ... Тэр чинь тэнэмэл нэгэн бадарчин гэж сууснаа "Одоо хар мангалын5 хувилгаан харна уу, та нар!" гээд гадаа дагуулаад гартал Маньбадар шинэ шөлний хонь төхөөрч суусан гэдэг. 

	 

	Энэ домгийг 1952 оны орчимд өвгөн Д. Чоймбол гуай ярьсан юм.

	 


18. Да хүрээнд

	Маньбадар автономит засгийн үед Да хүрээнд аян жингийн хөтөч, галч хийсээр хэд хэдэн удаа очсон гэдэг. Нэгэн удаа ирэхдээ Богдод мөргөхөөр орд өргөөнд нь иртэл мөргөлчид:

	— Дээрх өнөөдөр адис хүртээхгүй. Төрийн чухал хуралтай гэнэ. Харин Дээрхийн эрх амьтдыг үзүүлж байна гэцгээжээ. Богдын лам шувуу нэртэй, лам янзын гоёл чимэг зүүсэн, хүзүүндээ сувдан эрих углачихсан нэгэн тоть "Ум мани падми хум“ гэж уншаад л тусгай бэлдсэн өт шавж түүн идэж явна гэнэ. Хүмүүс:

	— Та лам юм бол яагаад амьтан барьж иддэг байна аа гэж асуухад:

	— Дулаан яваг дээ, ум маани падми хум гээд өт үмхчихсэн явна гэнэ. Хүмүүсийн зарим нь тотинд мөргөж, зарим нь шохоорхож өхөөрдөж ярилцана гэнэ. Тотийг эрхлэн адгуулдаг лам нь:

	— Энэ лам шувуу ийм тийм эрдэмтэй, тэр орноос дээрхэд өргөсөн юм гээд л магтан ярьж хүмүүсийн өргөсөн өргөлийг том цар тавагт тосож авч явна гэнэ. Тэгтэл Маньбадар муутуу цаасанд боосон нэгэн зүйл их л нандигнан задалж, ламын царан дээр тавиад "Үүнийг энэ Ламхайд хандивлая" гэж дээ. Лам шувуу ч "Буян чинь дэлгэр" гээд маань уншиж явна гэнэ. Адуулагч лам хилэгнэн:

	— Энэ чинь юу юм бэ? Чи Богд эзэнтний бодгаль эрдэнийг доромжлов гээд л хашхичиж гарч дээ. Маньбадар:

	— Би Богд дээрхийн бодгаль эрдэнийг доромжлон доордолсон нь үгүй. Харин наад лам шувуу чинь Дээрх Богдоосоо эхлээд дэргэдийн лам таныг хүртэл ёгтлон ёжилж шоолном бус уу? Арга барагдахдаа би аль холын орноос авч ирж, энэ шувуунд идэх хоол унших ном зааж өгсөн өмхий бузар санааг хөөж нохойн жогорхой өгсөн билээ. Ухаантан лам та монгол хүн юм бол болгоон соёрх гэжээ. Лам улам уурсан:

	— Чиний энэ үгийг чинь энэ шувуу байтугай би ч ухахгүй байна. Чи ер нь юу ярина вэ? Энэ олон бурхны шавь нарт хэлээд орхи гээд хашхирчээ. Маньбадар:

	— Ухаантан олон минь болго оо! Лам нэртэй энэ тоть чинь лам нар гэдэг над шиг л тоть юм гээд байна шүү дээ гэхэд нь хэсэг хүмүүс:

	— Нээрэн ч тийм юм гэцгээжээ. 

	Маньбадар цааш явсаар цаад талын том хашаанд ортол Богдын "эрх заан" хэмээгч нь нэлээд хөлчүүрэн согтчихсон бололтой сайхан муухай янз бүрийн ааш авир гаргахад мөргөлч олны зарим нь айж эмээсэн, зарим нь хөөрч хөгжсөн байцгаана гэнэ. 

	— Энэ заан чинь яаж байгаа нь энэ вэ? гэтэл маллаж адуулагч нь бололтой нэгэн сөөлжүү хэлтэй хүн эзэн дээдсийн энэ зааны хоногт хүртдэг хоол унд, чихэр, жимс, архи дарсны хэм хэмжээ, жин банг тодорхойлон мөн зааны нас буян, бие тэнхээг магтаж:

	— Эзэн Богдын төр бол энэ заан мэт хүчтэй, урт настай, удаан жаргалтай амар тайван байх номын тавилантай гээд л цондондож байна гэнэ. Хүмүүс ч зааны төлөө мөнгө зоос, хадаг хив өргөж л байх юм гэнэ. 

	Маньбадар олонд сонсогдохуйц дуугаар:

	— Мал эзнээ дуурайдаг. Малгай толгойгоо дуурайдаг гэдэг. Заан нь хаанаа дуурайсан согтуу, засаг нь заанаа дуурайсан хөлчүү. Энэ заан, эзэн хаан хоёр ч халхын буянд цадаж ханахгүй тулам юм даа гээд хормой сэгсрэн гарсан гэдэг.

	 


19. Будааны амрыг эрсэн нь

	Сангижанцан зангийнд зусарч зулгуйч нэртэй Тогтох гүн зочлон ирэхэд нь хонь төхөөрч гаргаж хүндэлж гэнэ. Гэдэс дотрыг хуваан зооглож шөл дээр нь шар будаа чанаад Маньбадар гуайн бадар бор аяганд нь будаа хийж өгч дээ. Маньбадар хормой дэвсэн нударга буулган сөхөрч:

	— Шар будаатан та амархан морилж ирэв үү гээд л авч гэнэ. Тогтох гүн:

	— Чи яагаад будааны амар эрэх болов? гэхэд Маньбадар:

	— Хүнд зусарган хүн олон байхад идээнд зуйрган идээ нэг л байдаг. Энэ шар будаа зунд өтгөн цайнд хийцлүүлээд өрөм сүүл хачирлуулаад хоймроор яваад олдохгүй, өвөлд тосгүй шөлөнд хөвөөд тогооны угаадсанд холигдоод "орох ходоод оочих уруул байна уу?" гээд банхрын идүүр, бадрын бор хоёр луу ирдэг идээ дээ гэжээ.

	 


20. Данжаадын бажгадуулсан

	Маньбадар 1912 оны үед Хүрээнд ороход нь манжууд хөөгдөн зайлсан боловч хятадын шунахай худалдаачид монгол түмнийг мөлжин ихэрхэж буйг илтэд эсэргүүцэн үг хэлээр тулалдаж явжээ. 

	Баруун дамнуурчны хавьд нэгэн их баярхуу аархуу данжаадтай пүүс байжээ. Хүрээ хотынхон ч хөдөө хошууны аянчид ч гэсэн түүнд ам муутай гэнэ. Маньбадар түүнийг ганц сайхан чадъя даа гэж нэгэн арга бодож олоод Сайн ноёны шадар хиа Содном6, арван тавны цагдаа Агчаабазар7 нарыг дагуулаад очиж гэнэ. Маньбадар пүүст ороод:

	— За дамнуурчны муу Далай гуйлгачин чамд юу байна аа. Би энэ улсад их юм авч өгнө өө гэхэд:

	— Ай, юм юм уу, байна аа. Чамд юу хэрэгтэй гэтэл. Маньбадар түүнтэй хэлэлцсэн нь:

	— Ар үр байна уу?

	— Байна аа

	— Алтан бөгж байна уу?

	— Байна аа

	— Аяга шаазан байна уу?

	— Байна аа

	— Архи дарс байна уу?

	— Байна аа

	— Аранжавын Цэнд8 байна уу?

	— Тийм ээ, байна аа байна, байхгүй яах аа

	— Аа тийм үү!

	— Тийм ээ, тийм ээ

	— Алив чи гаргаад ир! гэтэл данжаад:

	— Ямар юм байна аа гэчихсэнээ мэдэхгүй "Энэ ард байн аа" гэчихжээ. Тэгээд царай нь хачин болоод явчихлаа гэнэ. Маньбадар ч:

	— Хиа, цагдаа болоод хурсан олон сонсоо биз дээ. Ар өвөр монголоор эрээд олддоггүй алдартай хулгайч Аранжавын Цэндийг эднийх агуулж байх нь ээ. Саяхан хүрээний шоронгоос орголоо гэсэн биз дээ! гэтэл, 

	— Ай, Аланжав Цэндээ ёсутай дайсан. Манайд яаж байх аа гээд бөмбөгнөцгөөхөд нь:

	— Чи өөрөө бий, бий, байна аа гээд хоёр дахин хэлээ биз дээ. Алив орж үзнэ, нэгжинэ гээд хэдүүл орж Хятадууд ч уучлал гуйж гэнэ. Эцэст нь:

	— Бусдын газар нутаг дээр өөрийн эзэд шиг ханхалзан өргөн түмнийг басаж доромжилдгоо татахгүй бол Аранжавын Цэндийн хэрэг үүсэхээ л үүснэ шүү! Цэнд ч өөрөө танайд орогнож нуугдаж байсан гэж хэзээ нэгэн цагт хэлэх л байх шүү! Тэр хүн чинь газар шороон дээрээ байгаа хүн. Ганцхан та нар л давилуун зангаа татвал таарна гэж хэлээд явсан гэдэг. 

	Энэ яриаг Д. Чоймбол ярив. 

	 


21. Бэйс Донойг дахин давсан нь

	Сайн ноён хан Намнансүрэн Богд хаант Монгол улсын ерөнхий сайд болсныхоо дараа Хаант орос улсад ажил албаар жил шахам явж ирэхэд нутаг хошуунд нь томоохон найр наадам болсон гэдэг. Сайн ноён хан Да хүрээнээс ирээд нэгэн өглөө бэйс Донойн хамт салхинд гарч хүрээ гороо хийж явтал Маньбадар гуай урдаас нь тосоод ирж явна гэнэ. Маньбадар түшмэл, хан хоёрыг ч танив бололтой, наад хоёр ч танив гэнэ. (Намнансүрэн ёслолын бус үед отго жинст малгай ямбаны хэргэмт хувцсаа өмсдөггүй хүн байж)

	— За хоёулаа Маньбадарыг нэг гэнэдүүлээд даваадахыг бодъё! Ээ дээ, хэцүү шүү гэж бэйстэн ярьж явж дээ. Маньбадар гуай угтан ирж амар эрж сөгдсөний дараа:

	— Бэйстэн гадаалж явна уу? Юу ч билээ дээ, жинсний толгой сэргээх гэдэг сэн билүү гэж. Доной:

	— Арай ч зүгээргүй ээ хө. Өнөө өглөө нэг муу хөгшин сарлагийн бух чөрхөө тастаад ийшээ явчихсан юм сан. Түүний барааг хардаг юм уу гэсэн юм. Ойр зуур юм харагдав уу гэж түүнийг далд утгаар хөгшин сарлагийн бух гэж дайруулан хэлэхэд Маньбадар:

	— Тиймэрхүү юм ч энэ хавьцаа яваа болов уу. Харин нэлээд мөргөлдөмтгий байрын мухар хар бух, хурц эвэртэй хундан ягаан бух дагаад явж байна лээ гэжээ. 

	 

	Тайлбар:

	Намнансүрэн ноёныг албатууд нь "Ягаан ноён9" гэж нэрийг цээрлэн, бэйс Донойг "мухар бух" гэдэг байсан гэдэг. 

	 

	Энэ домгийг Доной бэйсийн хүү Чоймбол гуай ярьсан юм. 

	 


22. Маньбадар Цунцуугийн Цагариг хоёрын дайралдаан

	Цунцуугийн Цагариг гэгч нь манжийн дарангуйлагчдын эсрэг тэмцэж яваад хоёр нүдэндээ түүхий шохой хийлгэж сохор болсон ч малын зүсийг илж мэддэг, хүнийг зөвхөн гарыг нь бариад таньдаг, газраас чулуу аваад тэнд явна гэж хэлдэг хүн байж дээ. 

	Өгүүлэх нь:

	Сайн хан Намнансүрэн 1913 оны үед Хаант орос улсад удаан хугацаагаар яваад нутаг орондоо ирэхэд нь нийт аймгаар хөлтэй их наадам хийх гэж байж дээ. Маньбадар нэгэн том манхан халзан морьтой ирж явахыг Цагариг хүнээс сонсчхоод хоёул уулзмагц Цагариг нь:

	— Данхан маалай халзантайгаа маргааш гэхэд майхны үүдээр манаргах гэж явна уу? гэхэд Маньбадар:

	— Сэтгүүрэн хар сэнжгэр хээртэйгээ шивээний өврөөр10 нижигнүүлэх гэж явна уу? гэж хариулсан гэдэг. 

	 

	Одоо Өвөрхангай аймгийн төвд суугаа Жамбалын Дашдоржоос сонсов. 

	 


23. Маньбадар айлд буусан нь

	1913 оны үед Маньбадар Да хүрээнд Богд хаант монгол улсын ерөнхий сайд байсан Сайн ноён хан Намнансүрэнгийн "Хүрээ сүргийг сэлбэх" хонь үхэр туулцаж Улхын булан (Туулын) өнгөрч яваад гүү барьсан нэгэн айлд айраг уухаар хоёул бууж гэнэ. Тэгтэл тэр айл тавагтай хатсан ааруулаас өөр юм амсуулсангүй, хоёр хөхүүр дүүрэн айраг нь цүдийгээд байна гэнэ. 

	Маньбадар нэлээд сууснаа гэрийн эзэгтэй хижээл насны эхнэрт хандаж:

	— За бид аян замдаа гарья даа, та гарч нохойгоо хорино уу гэхэд:

	— Манай нохой хүнд давхидаггүй ээ, зүгээр гэж. 

	Тэгэхлээр нь:

	— Аян замд халуун хошуут мал тууж яваа хүмүүсийг үүдээ сөхөж үдэж гаргадаг ёстой юм шүү дээ гээд эргээд суучхаж. Гэтэл гэрийн эзэн хар санаж, гэргийтэйгээ хамт гарч гэнэ. Маньбадар хоёр урт зэл дүүрэн унагыг зааж:

	— Энэ олон хөөрхөн амьтныг энэ нутагт юу гэж нэрлэдэг юм бэ? гэхэд нөгөө хоёр:

	— Унага гэхгүй өөр юу гэдэг юм бэ? гээд шоолцгоожээ. Маньбадар:

	— Тийм ээ, зэл дүүрэн тонгочсон зэгзгэр хөөрхөн амьтад. Даанч эхгүй өнчин бололтой мал юм даа! гэхэд гэрийн эзэд:

	— Яасан муу ёрын юм бэ? Бүгд эхтэй, сүүтэй амьтныг гэж уурлацгааж. Маньбадар:

	— Тэрнээс муу ёрын юмыг танайх л өөрсдөө хийлээ шүү дээ гэхэд нь гэрийн эзэд ухаарч уучлал гуйн гэртээ эргүүлэн оруулж айргаар зочилсон гэдэг. 

	 


24. Айлд орсон хүн идээ амсдаг

	Маньбадар цааш явсаар Да хүрээнд дөхөж явснаа "Тэр хот айлд очъё" гэж нэг хүн дагуулаад шинээр гэр барьсан бололтой айлд буужээ. Тэр шинэ гэрийн залуу эр эм хоёр мэндээс цааш хар цагаан дуугүй суугаад л байж гэнэ. Хамт явсан хүн нь арга барагдаад "явах уу даа!" гэхэд Маньбадар өврөө суйлж нэг том ааруул гарган бурханд нь тавьж эр эм хоёрт "Ингэний ааруул шүү, идэж үз!" гэж өгчхөөд нэг ааруул голоор нь хугалан нөхөртэйгөө хуваагаад "Айлд орсон хүн чинь идээ амсаж гардаг юм. За явъя даа" гээд босоход нь эхнэр нөхөр хоёр "Чи ч яасан юм, би ч яасан юм" гэж бие биедээ уурлан идээ будаа, архи айраг өгч дайлсан гэдэг. 

	 

	Эдгээр домгийг Доной бэйсийн хүү Гончиг гэгч 1955 оны үед ярьсан юм

	 


25. Ёнхор Гачинд золгосон нь

	Цагаан сарын шинийн хоёронд Маньбадар гуай Уянгын хүрээний Гачин гэгч төвөд лам Ишдоржид золгохоор бараалхаж гэнэ. Өргөөнд нь ороход гачин лам өвөр дээрээ нэгэн эрх хав хэвтүүлчихсэн илж таалж суух ажээ. Маньбадар хуучин самбай барин золгох гэтэл Гачинтан:

	— Би чамтай золгохгүй ээ. Харин адис өгье! гээд эрхээ өргөхөд нь өвгөн Маньбадар "Оройдоо засагтай ордондоо тамгатай ариун төрийн хүү намайг тоож шинэлдэггүй атал хав нохой тэвэрч халхын нутгийг бузарласан хар тангадаас би адис горьдохгүй. Ирсэн замаараа чи буц! Төрсөн шороондоо би үхнэ" гэхэд ламтан хилэгнэн дамраа цохитол хэдэн хэлхгэр тангад ороод ирж гэнэ. Маньбадар айсан ч үгүй. Тулганд ассан гал тугал үхрийн минь аргал, тулгуулж шивээлсэн хашаа Тужийн хангайн минь нарс, хөл доорх хөрст газраасаа хөөгдөхгүй шүү, би! Хөх тангад цаст орондоо буцвал яасан юм бэ? Би гарахдаа хүрээг хөдөлгөж дөнгөх л байх" гэсэнд Маньбадар өвгөнийг харж дагаж явсан хэдэн морьтон хашааны үүдэнд байгааг харсан төвөдүүд хоорондоо тангадаараа ярьснаа, ширээ суудал засаж шинэлэх ёслолыг гүйцэтгэн Гачин ламтан өөрөө хадаг барин золгосон гэдэг. Маньбадар гуай гаднаас орж ирсэн нутгийн багачуулдаа:

	— Унасан газар, угаасан усандаа зогсож байхад эзэн хүний өмнө хэн ч чичрэх учиртай гэдэг гэжээ. 

	 

	Хиа Сангизав, залан Ганжинцоогийн хүү Сономдорж нарын ярьсныг тэмдэглэв. 

	 


26. Ингэний наймаа хийв

	Маньбадар нэгэн хүнтэй наймаа хийж хайдаг ингэ нэмэрт нь өгөх болж дээ. Нөгөө хүн нь:

	Бие хараа сааль сүүгээр хэр юм бэ дээ гэхэд Маньбадар:

	Миний чинээ биетэй, чиний чинээ гуятай, сав багадахгүй, саасан хүн уйдахгүй, шав хийсэн шар гунж даа хө гэж гэнэ. 

	Хэд хоногийн дараа авсан эзэн:

	Чиний тэр ингэ чинь аяга дүүрэх сүүгүй атга дүүрэх дэлэнгүй адгийн мал байна даа гэхэд Маньбадар:

	Аяга сүүтэй атга дэлэнтэй болсон болбол ч чи амны хишигтэй хүн юм. Миний хэлснийг мартаагүй биз дээ. Сав багадахгүй, саальчин уйдахгүй гээ биз дээ гэжээ. 

	 

	Өвөрхангай аймгийн төвд суугаа Гомпилийн Доржийн ярьснаар бичив. 

	 


27. Шөнийн дуран хийх жор

	Маньбадарыг хоёр залуухан эр мадалъя гэж шийдээд "Маньбадар гуай, шөнийн дуран хийж болох уу?" гэж асуужээ. Хариуд нь:

	— Иш бололгүй яах вэ. Харин шилний нь найрлагад ордог жорыг л олох хэрэгтэй гэв. 

	— Ямар ямар жор ордог юм бэ? гэж асуухад Маньбадар:

	— Зусаг чонын жулч (хээл) зулзаган хэрээний нүдийг айлгалгүй, алалгүй аваад хайлдаг юм гэжээ. Залуус:

	— Зусаг чоныг яаж таних вэ?

	Маньбадар:

	— Зугтах нь хурдан байдаг

	Залуус:

	— Зулзаган хэрээг яаж таних вэ?

	Маньбадар:

	— Нисэх нь түргэн байдаг гэж хэлэлцээд, 

	— Тэгээд яаж авах вэ? гэхэд Маньбадар:

	— Урьдаар зүсэлж нүдэлж аваад унтаж байхад нь соронзоор авдаг юм. 

	— Махны соронз гэж бас байна аа гэхэд Маньбадар:

	— Саран дээр яаж очих вэ?

	— Нисэж очно оо

	— Хүн яаж нисэж очих юм бэ? гэхэд Маньбадар гуай:

	— Нисэх амархан буух л хэцүү

	Залуус:

	— Яагаад тэр бил ээ? гэхэд Маньбадар гуай:

	— Та нар урд талын мянган янгиртын орой дээр авирч гарчхаад гүйгээд буугаад ир дээ гэжээ. 

	 


Маньбадарын өчил үг

	Тоост хорвоог элээж

	Тоотой насыг наслав

	Тоонот өрх толгойлж

	Тохитой явж үзсэнгүй

	Тост тогоо ширтэж

	Тосож гуйж амьдрав

	Толгой шийр гэдэснээс өөр

	Товтой хоол идсэнгүй

	Том мяндаг тушаалтанд

	Толгой бөхийж явсангүй

	Товойж тодорсон нэргүй

	Тохуу тоглоом болов

	Хэл амын хурцаар

	Хэдрэг хуурай билүүдэвч

	Хэдэр яадар зангаасаа

	Хэний ч өмгөөлөл үзсэнгүй

	Хэлхээ дөрвөн ясаараа

	Хэрэн тэнэж явсан гэвч

	Хэний үр хэн бэ гэж

	Хэрэгтэй ажил хийсэнгүй

	Зуугийн ихэнхийг насалтлаа

	Зулаг зуузай халцаллаа

	Засар атгаг бүхэнтэй

	Насаараа тэмцэн тулалдлаа

	Үүдэн шүд уналаа

	Үг хэл мохлоо

	Үстэй толгой цайлаа

	Үйлийн үйлс харилаа

	Үндэсгүй хамхуул шиг дэнсэлж явсан

	Үргүй хүн үхэхдээ муухай

	Үзүүргүй шор шиг шантарч үзээгүй

	Үг хэл минь үлгэр болоосой

	Цагаа олж төрсөнгүй

	Царван шиг гашуун хэлтэй явлаа

	Шагаа олж нүүсэнгүй

	Шатрын ноёны хүү байж

	Эрдэм номгүй мунхаг

	Эр бяргүй хөнхөг

	Эргүү мулгуу өвгөнийг

	Эрлэг хэзээ аваачих бол

	Раш ловон шиг хойдохоо мэдэхгүй

	Алиа Тогмид шиг аргаа олохгүй

	Аюуш охин шиг цэцэн төрөхгүй

	Авидын гэрэл шиг азтай явахгүй

	Амгалан дархан шиг унатал хуурахгүй

	Азгүй төрсөн эзгүй толгойг

	Тольтой хааны үүдэн дээр товуу шиг мэргэд тосдог сон бол 

	Маань уншаагүй ч мангас болоогүй

	Манийхаа дэнсийг харах байх даа 

	 

	хэмээсэн нь буй.

	 

	Тайлбар:

	А. Даваагийн "Шударга тэмцлийн зам" номд Авидын Гэрэл гэх өнчин хүүгийн тухай товч өгүүлсэн бий. Мөн төрийн шагналт хүүхдийн зохиолч Ч. Ойдов "Алиа Тогмид" хэмээх түүхэн сэдэвтэй хүүхдийн хошин жүжиг бичсэн билээ. Харин Товуу захирагч, Аюуш эхнэр, Амгалан нарын тухай хэвлэсэн зүйл бага ч ард олны домог хууч олон бий. 

	 


Өндөрлөх үг

	Уран цэцэг үгт Монголын Маньбадарын тухай домог, хууч, шог яриаг анх удаа хэвлэн нийтэлж уншигч таны оюунд толилуулж байгаадаа баяртай байна. Өвөрхангай нутгийнхны дунд өргөн тархсан Маньбадарын тухай домог хууч нь харгис ноён, харамч баян, харийн шунахай худалдаачныг уран цэцэн үгээр давж башир заль, балагт явдлыг нь шоглон шүүмжилсэн бөгөөд тухайлсан нэг дүрийг тойрсон цуврал үйл явдал гардгаараа Далан худалчийн болон бадарчны үлгэртэй адил боловч үнэн бодит хүний тухай өгүүлдгээр өвөрмөц юм. 

	Ард түмнийхээ мэргэн ухаан, уран үгийн жишээ болсон Монголын Маньбадарын тухай урьд нь хэсэг бусгаар сонссон байж болох авч анх удаа ийм цуглуулга уншиж та баярласан гэдэгт эргэлзэх юун. Энэ нь сурвалжлан цуглуулж судлан тодруулбал манай аман зохиол ширгэшгүй баян ундаргатай болохыг харуулж судалгааны хүрээнд шинэ эх хэрэглэгдэхүүн болон орж байна. 

	Эдгээр домог хууч хэдий түүхэн тодорхой хүний намтартай холбоотой мэт өгүүлэгдэж байгаа боловч ард түмний дунд он жилийн уртад боловсорсон үлгэр домгийн үйл явдал нэг дүрийн хүрээнд орчилжин нэгдсэн байхыг үгүйсгэх аргагүй. 

	Энэ сонин олдворыг сурвалжлан цуглуулахад үлэмжийн үүрэг гүйцэтгэсэн Доржлхам гуай Өвөрхангай аймгийн Баруунбаян улаан суманд 1934 онд төржээ. Ардын аман зохиолын баялаг хүрээлэлд өссөн Тууз овогтой Доржлхам гуай бол бас л ард түмнийхээ уран үгийн авьяасыг өвлөн яваа хүн юм. Өөрөө ерөөл магтаал хэлдэг бөгөөд "Эрдэнэтийн магтаал”, "Эв мод" найраглал, "Сэлэнгийн гүүр" зэрэг шүлэг бичсэн нь нийтлэгджээ. Доржлхам гуай одоо Эрдэнэт хотын Хялганат хороонд аж төрж мод бэлтгэлийн аж ахуйн автобаазад ажиллаж байна. Энэ хүн бидэнд тэмээний магтаал, Бүүвэйн дууны урьд өмнө хэвлэгдээгүй шинэ сонин хувилбаруудыг хэлж өгсөн юм. Байгалийн үнэт эрдэнэс цэвэр дангаараа байх нь ховор, ихэвчлэн хүдрээс нь ялган тунгаадаг гэлцдэг. Ард түмнийхээ оюуны соёлын үнэт зүйлийг өвлөн хойч үедээ үлдээх эрмэлзэлтэй Доржлхам гуай шиг авьяас билигтэнтэй учирч ийм сонин зүйлс сонсоно гэдэг аман зохиол сонирхон судлагч миний хувьд хайгуулч хүн цэвэр алт олсонтой адил азтай завшаан мөн. Олзыг олуулаа гэдэг ардын мэргэн үг бий. Олсон олзоо уншигч тантай хуваалцав. Бидний хамтран бэлтгэсэн энэ ном оюуны тань таалалд нийцсэн гэдэгт итгэнэ. 

	 

	Х. Сампилдэндэв. 1989. 7. 16

	Заметки

		[←1]
	 Луу гүний хошуу анх Лувсанданзан засаг гэгчийн харьяатаар байгуулагдсанаас эхлэн дээдсийн нэрийг цээрлэн Луу гүнийх гэж болжээ. Одоогийн Архангай аймгийн Чулуут, Тамир сумын нутаг.




	[←2]
	 “Лүд” гэж хүний дүрсийг гурилаар орлуулан хийсэн дуураймал




	[←3]
	 Лхас — хуучин баруун зуу буюу Цаст Төвөдийн нийслэл шарын шашны төв хот, Лхас — Молом Будал гэдэг нь одоогоор 2000 гаруй жилийн өмнө барьсан асар том чулуун орд харшууд юм.




	[←4]
	 Монгол ёсонд хүн амаржихад саад тотгор болно гэж оосор хошлон товч бүс, үс гэзгээ задлан сулладаг байжээ.




	[←5]
	 Хар мангал — ан гөрөө хийдэг, гүрэм ном ч уншдаг, газар ус ч ухдаг, авгай хүүхэд ч авдаг догшин ширүүн бурхны нэр.




	[←6]
	 Содном хиа — "Аянга" роман гардаг бодит хүн. Ач гуч нь Өвөрхангай аймаг, Улаанбаатар хотод бий.




	[←7]
	 Агчаабазар — Эхлээд сайн эр явсан, сүүлдээ арван тавны цагдаа болсон




	[←8]
	 Аранжавын Цэнд - Өвөрлөгч хошууны нэгэн сайн эр байжээ.




	[←9]
	 Намнансүрэн ноёныг албатууд нь "Ягаан ноён" гэж нэрийг цээрлэн, бэйс Донойг "мухар бух" гэдэг байсан гэдэг.




	[←10]
	 Шивээний өвөр гэж тэр үеийн Сайн ноён ханы хүрээ, одоогийн Уянга суманд хүрээнийхээ усны урсгал, салхины доод талд байсан хятад суурин, хүрээ тойрсон борчуулын хороог хэлж байжээ. 

